
Sisimiut Kangerlussuullu akornanni aqqusinermik qimuttuitsulluunniit aqqutaannik 

pilersitsisoqassagaluarpat inuussutissarsiornikkut periarfissat suut pilersinneqarsinnaanersut pillugit 

apeqquteqaat aallaavigalugu oqallisissiaq.  

(Inatsisartuni ilaasortaq Peter Olsen, Inuit Ataqatigiit) 

Kangerlussuup siunissaa tunngaviusumik suli isummerfigineqarnikuunngimmat kiisalu 

timmisartoqarfiliortiternissaq, uani suliami aalajangiinissarput ajornakusoortipparput.  

Illersortuarnikuuarput takornariartitsinermi periarfissanik ineriartortitsinissaq kiisalu inuutissarsiutinik 

nutaanik.  

Taamaattumik  tutsuviginartumik eqqoriaanertut isikkoqarpoq ATV-p annertusarnissaa, sisorarnissamut 

periarfissaqalerluni, qamuteralaat isumannaatsunik aqqutissaqalerlugit qimusserfissallu taamatullu 

angallaviit nalunaaqutsersorlugit takornariat nuannaarutissaannik.  

Taamatulli oqareerluta angallannermut aningaasaliissutaajumaartussatut pilersaarutit kingunissai 

utaqqeqqaartariaqarpagut allanngortitsilluinnarsinnaammata suli aqqusinniortoqarsinnaaneranut.  

Aamma isumaqarpugut Namminersorlutik Oqartussat kommunillu aningaasartuutit taamaattut, 

takornarianik qarmaanissat, takornariat qanoq ittut kissaatigineqarnersut pillugit ataatsimoorlutik 

pilersaarusiortariaqartut.  Siunissami kiffartuussinermut isumaqatigiissutit, takornariaqarnerup 

siuarsarnissaanut  il.il. najukkani najugaqartut aningaasaleeqataarusussinnaanerat aamma paasissallugit 

pingaaruteqarpoq.  

 

Taamaattumik isumaqarpugut illersorneqarsinnanngitsoq massakkut siunnersuutip ilalernissaa aamma 

isumaqarpugut ataatsimiititaliami oqallisigisariaqanngitsoq, oqallisigisassanngortinneqarluarsinnaammat 

siunnersuuteqartup saqqummiussamini oqaatigisai immikkoortut paasisaqarfigineqareerpata.  

 

Tamanna tunngavigalugu siunnersuutip matumap itigartinneqarnissaa inassutigaarput naak isuma 

iluarigaluarlugu. 

 

 

 


